
జయ భగవతి దేవి నమో వరదే జయ పాపవినాశినీ బహుఫలదే ।
జయ శుమ్భనిశుమ్భకపాలధరే ప్రణమామి  తు దేవనరార్తిహరే ॥ ౧౦౩॥
జయ చన్ద్రదివాకరనేత్రధరే   జయ పావకభూషితవక్త్రవరే  ।
జయ భైరవదేహనిలీనపరే  జయ అన్ధకరక్తవిశోషకరే   ॥ ౧౦౪॥
జయ మహిషవిమర్దిని  శూలకరే జయ లోకసమస్తకపాపహరే ।
జయ దేవి పితామహరామనతే జయ భాస్కరశక్రశిరోఽవనతే  ॥ ౧౦౫॥
జయ షణ్ముఖసాయుధ ఈశనుతే జయ సాగరగామిని శమ్భునుతే ।
జయ దుఃఖదరిద్రవినాశకరే  జయ పుత్రకలత్రవివృద్ధికరే    ॥ ౧౦౬॥
జయ దేవి సమస్తశరీరధరే జయ నాకవిదర్శిని దుఃఖహరే ।
జయ వ్యాధివినాశిని మోక్షకరే జయ వాఞ్ఛితదాయిని సిద్ధవరే  ॥ ౧౦౭॥
ఏతద్వ్యాసకృతం స్తోత్రం  యః పఠేచ్ఛివసన్నిధౌ ।
గృహే వా శుద్ధభావేన  కామక్రోధవివర్జితః   ॥ ౧౦౮॥
తస్య వ్యాసో భవేత్ప్రీతః ప్రీతశ్చ  వృషవాహనః ।
ప్రీతా  స్యాన్నర్మదా దేవీ సర్వపాపక్షయఙ్కరీ ॥ ౧౦౯॥
న తేయాన్తి యమాలోకం యైః  స్తుతా భువి నర్మదా ।
పితామహోఽపి ముహ్యేత దేవి త్వద్గుణకీర్తనాత్  ॥ ౧౧౦॥
వాక్పతిర్నైవ  తే వక్తుం స్వరూపం వేద నర్మదే ।
కథం గుణానహం దేవి త్వదీయాంజ్ఞాతుముత్సహే  ॥ ౧౧౧॥
ఇతి శ్రీస్కన్దపురాణే   ఆవన్త్యఖణ్డే రేవాఖణ్డే సప్తనవతితమా-ధ్యాయాన్తర్గతం

వ్యాసకృతం నర్మదాస్తోత్రం  సమాప్తమ్ ।
స్కన్దపురాణ  । ఆవన్త్యఖణ్డ । రేవాఖణ్డ । అధ్యాయ ౯౭/౧౦౩-౧౧౧॥

